
Ancaq Ermənistan, belə demək mümkünsə, “döv-
lət piratçılığı” yolu ilə də xüsusi bir iqtisadi irəliləyişə 
nail olmur. Axı “Quyuya su tökməklə sulanmaz!” 
Beləliklə, 2024-cü ilin yanvar–oktyabr aylarında ölkə-
də iqtisadi fəallığın 8,1 faiz əhəmiyyətli artımına bax-
mayaraq, ekspertlər və analitiklər iqtisadiyyatda ciddi 
struktur problemlərinin olduğunu qabardır və artımın 
səngiyəcəyi riskləri barədə söz açırlar. Bunu noyab-
rın 25-də Ermənistan statistika komitəsinin açıqladığı 
rəqəmlər də təsdiqləyir. Bildirilir ki, oktyabrda artım 
templərində azalma müşahidə olunub. Konkret olaraq, 
sentyabr ayı ilə müqayisədə, 4,6 faiz azalma var.

2024-cü ilin ilk on ayında iqtisadi artımın əsas 
amilləri ticarət (18,8 faiz), tikinti (15,5 faiz) və sə-
naye (11,7 faiz) olub. Xidmətlər sektoru üzrə cəmi 
5,8 faizlə daha mülayim artım var. Xarici ticarətdə 
xüsusilə təsirli rəqəmlər qeydə alınıb: ümumi ticarət 
dövriyyəsi 67,6 faiz, ixrac 95,1 faiz, idxal isə 50,8 
faiz artıb. Əlbətdə ticarətdə artımın nəyin hesabı-
na olduğunu açıqladıq. Elə isə davam edək. Daha 
doğrusu, həyəcanverici tendensiyalara keçid alaq.                                                                                   
Məsələn, iqtisadçı Suren Parsyan öz təhlilində, ilk 
baxışdan, müsbət perspektiv vəd edən bəzi rəqəmlərin 
arxasında gizlənən ciddi problemləri qeyd edib. Onun 
sözlərinə görə, Ermənistanda iqtisadi aktivliyin tempi 
oktyabrda 8,1 faiz azalmaqda davam edib və bu, ilk 
on ayın göstəricisidir. Ekspertin fikrincə, göstəricini 
doğuran səbəb bitkiçilik sektorunda 12 faiz azalmanın 
qeydə alınmasıdır. Əlbəttə, geriləməni doğuran həm də 
zərgərlik məmulatlarının istehsalı həcmindəki mənfi 
hallardır. Onun sözlərinə görə, qızılın təkrar ixracı fa-
izlərinin azalması fonunda noyabr və dekabr aylarında 
azalma daha da dərinləşəcək.

Ermənistanın ümumi durumundakı xoş olmayan 
vəziyyəti şərtləndirən sırf iqtisadi amillər deyil. Eks-
pertlər dövlət idarəçiliyində sistemli problemlərin 
olduğunu bildirirlər. Məsələn, “Luys” analitik fondu 
2024-cü ilin doqquz ayı üzrə dövlət büdcəsinin icra-
sının nəticələrinə əsasən apardığı araşdırmada dövlət 
proqramlarının yerinə yetirilməsində kritik problemlər 
aşkarlayıb. Bu isə öz növbəsində, ümumi iqtisadi fəa-
liyyətə mənfi təsir göstərib. Məsələ ondadır ki, Ermə-
nistanda ümumi büdcə və vergi gəlirlərinin artımı mü-
vafiq olaraq 6,4 faiz və 7,8 faiz dəqiqləşdirilmiş plana 
çatmayıb. 

Əsaslı məsrəflərlə bağlı vəziyyətdə də xüsusi na-
rahatlıq var ki, həmin məsrəflərin yerinə yetirilməsi 
cari xərclərin tam yerinə yetirilməməsindən 3,2 dəfə 
çoxdur. “Bu, təkcə dövlət aparatının səmərəsizliyinə 
işarə etmir, həm də ölkənin iqtisadi artım potensialını 

sarsıdır”, – deyə sözügedən fondun analitikləri vurğu-
layıblar. Onlar ən problemli proqramların şəhərsalma, 
yüksək texnologiyalar və ətraf mühitin mühafizəsi 
sahəsini əhatə etdiyini önə çəkib və bildiriblər ki, möv-
cud istiqamətlərdə işlərin 69 faizi icra olunmayıb.

“Luys” ekspertlərinin fikrincə, Ermənistanda döv-
lət idarəçiliyinin səmərəsizliyi özünü daha çox təhsil 
müəssisələrinin tikintisi və modernləşdirilməsi proq-
ramları üzrə göstərib. Belə ki, 121 milyon dollarlıq 
planla doqquz ayda cəmi 20 milyon dollar xərclənib ki, 
bu rəqəm həmin xərclərin təyinatı üzrə olmasını şüb- 
hə altına alır. Halbuki, plana görə, 300 məktəb və 500 
uşaq bağçasının tikintisi nəzərdə tutulmuşdu. 

Eyni zamanda, ölkə üçün strateji əhəmiyyət daşı-
yan hərbi-sənaye kompleksinin inkişafı proqramının 
tam icra edilməməsi və rəqəmsal transformasiya proq-
ramının minimum, yəni cəmi 2,6 faiz icrası da ekspert 
dairələrində xüsusi narahatlıq doğurur. Analitiklər, 
həmçinin iqtisadi artımın ümumi zəifləməsi fonunda 
dövlət investisiyalarının qeyri-kafi səviyyədə olması 
ilə bağlı Ermənistan iqtisadiyyatı üçün ciddi risk fak-
torlarından söz açırlar. 

Digər yandan, ekspertlər bildirirlər ki, artan geo- 
siyasi risklər, hərbi münaqişə təhlükəsi, nəqliyyat 
məhdudiyyətləri və məhdud daxili bazar səbəbindən 
ölkə xarici özəl investisiyaların cəlb edilməsində ciddi 
problemlər yaşayır. Belə bir şəraitdə dövlət investisiya 
proqramlarının kifayət qədər maliyyələşdirilməsi iqti-
sadi inkişaf potensialını sarsıdır. Mövcud şəraitdə döv-
lət kapitalının inyeksiyasının problemli şəkildə həyata 
keçirilməsi xüsusilə təhlükəlidir. Çünki məhz iri döv-
lət layihələri işgüzar aktivliyi saxlamaq və xarici ar-
tım amillərinin zəifləməsini kompensasiya etmək üçün 
mühüm stimul ola bilər. Adekvat dövlət investisiyaları 
olmadan isə iqtisadiyyat vaxtından əvvəl tənəzzülə gir-
mək riski ilə üzləşir ki, bunun da ölkənin uzunmüddətli 
inkişaf perspektivlərinə mənfi təsir göstərmə ehtimalı 
son dərəcə böyükdür.

Başqa bir məqama diqqət yetirək. Ermənistanda 
iqtisadiyyatın  ciddi şəkildə geriləməsi şəraitində hö-
kumətin 2025-ci ildə dövlət büdcəsinə vergi daxilol-
malarının həcmini əhəmiyyətli dərəcədə artırmaq istə-
yi ekspertlərin narahatlığına səbəb olur. Onlar biznesə 
vergi təzyiqinin sərtləşdirilməsini proqnozlaşdırırlar 

ki, bunun da ümumi investisiya mühitinə mənfi təsiri 
qaçılmazdır. Məsələn, Ermənistanın keçmiş maliyyə 
naziri Vardan Aramyan bildirib ki, hökumətin vergi 
inzibatçılığını sərtləşdirmək planları həyəcanverici du-
rum formalaşdırır. “Bu, iqtisadiyyatda təhriflərə gətirib 
çıxaracaq və onsuz da ağır günlər yaşayan investisiya 
mühitinə mənfi təsir göstərəcək”, – deyən sabiq nazir 
xəbərdarlıq edib.

V.Aramyan, habelə, kapital axınının ciddi narahat-
lıq doğuran tendensiyasına da xüsusi diqqət yetirib: 
“Artıq bu ilin birinci yarısında biz Ermənistandan ka-
pital axınını görürük. İlin birinci yarısı üçün birbaşa 
xarici investisiyaların ümumi saldosu mənfidir. Yəni, 
mənfi 55 milyon dollar. Xarici investorlar Ermənistan 
iqtisadiyyatını pul qazanmaq üçün cəlbedici mühit he-
sab etmirsə, ortada təhlükəli durum var”.

Bundan başqa, “Luys” fondunun analitikləri  
2024-cü ilin doqquz ayı ərzində Ermənistanın dövlət 
borcunun 5,5 faiz artdığını və bu göstəricinin 12,5 mil-
yard dolları keçdiyini qeyd edirlər. Daxili borcun 51,8 
faizə çatan rekord payı xüsusi narahatlıq doğurur ki, 
bu da daha yüksək faiz dərəcələri səbəbindən, istər-
istəməz, xidmət xərclərinin artmasına səbəb olacaq.

Həmçinin, iqtisadi sahənin mütəxəssisləri rüblər 
üzrə iqtisadi artımın sabit zəifləməsini qeydə alıblar. 
Belə ki, 2024-cü ilin birinci rübündə – bir il əvvəlki 
11,8 faizə  nisbətən 6,6 faiz, ikinci rübdə 6,4 faizə qar-
şı 9,3 faiz, üçüncü rübdə isə 7,4 faizə qarşı 5,2 faiz 
zəifləmə var. Durum Rusiya – Ukrayna münaqişəsi ilə 
bağlı xarici amillərin müsbət təsirinin zəifləməsi və 
iqtisadiyyata dövlət dəstəyinin effektiv tədbirlərinin 
olmaması ilə bağlıdır. 

Bütün bunlara görə, fikirlərini az əvvəl diqqətə 
çatdırdığımız sabiq maliyyə naziri V.Aramyanın proq-
nozuna görə, Ermənistanın 2025-ci il büdcəsinin icrası 
ciddi problemlərlə üzləşəcək. Nəticədə planlaşdırılan 
iqtisadi artım tempinin 5,6 faizə çatması böyük sual 
altına düşəcək. Sonda qeyd edək ki, əlbəttə, Ermə-
nistan rəhbərliyi gücü silahlanmağa verirsə, iqtisadi 
inkişafdan danışmağa dəyməz. Rəsmi İrəvan ölkəni 
Qərbin Cənubi Qafqaz avantürasının alətinə çevirirsə, 
heç dəyməz. Yalnız gələcək iflası proqnozlaşdırmaq 
olar. İflas ssenarsisi isə hər ötən gün özünü daha qa-
barıq göstərməkdədir. Qərb yönümlü Nikol Paşinyan 
administrasiyasının Ermənistanı regionda anti-Rusiya, 
anti-Azərbaycan cəbhəsi formalaşdırmaq üçün yalnız 
ofis kimi idarə etdiyi bir durumda başqa perspektiv 
mümkün də deyil. 

Ə.RÜSTƏMOV 
XQ

Sabun  köpüyü 

Azərbaycan COP 29 konfransını qlobal 
ortaq yanaşma platformasına çevirə bildi
Planetimizin flora və faunasının, insanların sağlamlığının qorunması 

hazırda bəşəriyyət qarşısında dayanan ən ciddi problemlərdən bi-
ridir. İqlim dəyişmələri, qlobal istiləşməyə qarşı mübarizə ilə bağlı 

dövlət başçılarının və dünyanın aparıcı beynəlxalq qurumlarının iştirakı 
ilə müzakirələr meydanı olan və öz işini uğurla başa çatdıran COP29 konf-
ransı bu mənada, ümumbəşəri  mahiyyət və məzmun kəsb edən beynəlxalq 
anlaşma platformasıdır. Azərbaycanın ev sahibliyi etdiyi bu nüfuzlu tədbir 
iqlim dəyişmələri ilə mübarizədə qlobal həmrəyliyi və əməkdaşlığı güc-
ləndirmək məqsədi daşımaqla yanaşı, həm də Azərbaycanın beynəlxalq 
müstəvidə artan nüfuzunun və siyasi çəkisinin göstəricisidir.

Qlobal iqlim dəyişmələri probleminə 
qarşı effektiv mübarizənin təşkili XXI əsrin 
ən mühüm çağırışlarından biri kimi aktual-
lıq daşıyır. “Yaşıl dünya naminə həmrəylik 
ili”ndə ölkəmizdə keçirilən COP29 kon- 
fransı bir daha göstərdi ki, dövlətimiz tərə-
findən ümumbəşəri əhəmiyyət  kəsb edən 
məsələlərin həlli istiqamətində irəli sürülən 
təşəbbüslər beynəlxalq miqyasda yekdillik-
lə qəbul edilir. 

Planetimizdə səhralaşmanın, quraqlığın 
qarşısının alınması, su ehtiyatlarından düz-
gün və səmərəli istifadə, iqtisadi fəaliyyət 
nəticəsində atmosferə atılan qaz emissiya-
larının və karbon tullantılarının həcminin 
azaldılması, müxtəlif ölkələrdə fəaliyyət 
göstərən nəhəng sənaye müəssisələrinin 
sayının minimuma endirilməsi və nəhayət, 
“yaşıl” texnologiyalara üstünlük verməyin 
vacibliyi müasir dövrümüzün ən zəruri 
tələbləridir. Bütün bunlar ölkəmizdə uğur-
la başa çatmış COP29-un və Azərbaycan 
tərəfindən irəli sürülmüş Bakı Qlobal İqlim 
Şəffaflığı Platformasının əsas gündəliyini 
təşkil edirdi.

Azərbaycanda ilk dəfə keçirilən COP29 
konfransı bərpaolunan enerji mənbələrinin 
inkişafı və istifadəsi sahəsində yeniliklərin 
təqdim edilməsinə, günəş və külək enerjisi, 
yaşıl hidrogen və digər enerji mənbələrinin 
istehsalı və nəqli ilə bağlı fikir mübadilə-
sinə, bir sözlə, qlobal “yaşıl” enerji həmrəy-
liyinin inkişafına yeni fürsətlər açdı. Qlobal 
təhdidlərə qarşı mübarizədə səmərəli və 
inklüziv yanaşmaları ilə həll yolları müəy-
yənləşdirən Azərbaycan bu dəfə də mühüm 
təşəbbüslərlə çıxış etdi və konfransa ev 
sahibliyi edən dövlət kimi dünya birliyini 
COP29-dan anlaşma, sülh və barış platfor-
ması kimi istifadə olunmasına çağırdı.

Avropanın enerji təhlükəsizliyində mü-
hüm rol oynayan ölkəmiz Avropa Birliyinin 
10 ölkəsinin etibarlı enerji təminatçısıdır. 
Azərbaycan COP29 platforması çərçivə-
sində göstərdi ki, alternativ enerji ilə bağ-
lı layihələr, o cümlədən “yaşıl” enerjinin 
dünya bazarına nəqli dövlətimizin enerji 
siyasətində prioritet sahələrdir. Prezident 
İlham Əliyevin imzaladığı fərmanlarda, 
təsdiq etdiyi dövlət proqramlarında ekoloji 
mühitin sağlamlaşdırılması məqsədilə bir 
sıra mühüm vəzifələr müəyyənləşdirilib və 
biomüxtəlifliyin mühafizəsi, su və digər tə-

bii ehtiyatların davamlı və səmərəli  idarə 
olunması sahəsində nəzərəçarpacaq nailiy-
yətlər əldə olunub.

COP29 konfransında iştirak etmək üçün 
196 ölkədən ölkəmizə gəlmiş 76 min işti-
rakçının arasında 80 prezident, vitse-prezi-
dent və baş nazirlər vardı. Bu da ölkəmi-
zin beynəlxalq arenada qazandığı nüfuzun 
və qlobal miqyaslı etimadın göstəricisidir. 
COP29 kimi mötəbər tədbirə ev sahibliyi 
etməklə ölkəmiz ətraf mühitə verdiyi önə-
min, daha geniş anlamda isə sağlam bir 
dünyanın gələcək nəsillərə ötürülməsi üçün 
qlobal məqsədlərin gerçəkləşdirilməsinə 
verdiyi töhfənin  göstəricisidir. 

Sammitin açılış mərasimində Prezident 
İlham Əliyevin çıxışı iqlim dəyişmələri 
ilə bağlı məsələlərin həllinə Azərbaycanın 
yanaşmasını və qlobal səviyyədəki töhfə-
sini əks etdirən mühüm məqamlarla yadda 
qaldı. COP29 Liderlər Sammiti ilə ölkə-
miz beynəlxalq birliyə iqlim çağırışları ilə 
bağlı müzakirələrin aparılması üçün böyük 
bir platforma təqdim etdi. Bakıda COP29-
un yüksək səviyyədə keçirilməsi müxtəlif 
ölkələri təmsil edən qonaqlar, rəsmi şəxs-
lər, media nümayəndələri və ekspertlərlə 
yanaşı, dünya liderləri tərəfindən də olduq-
ca yüksək qiymətləndirildi. Dövlət başçı-
ları, yüksək səviyyəli rəsmi nümayəndələr 
konfrans çərçivəsində keçirilən plenar ic-
laslarda, eləcə də digər tədbir və görüşlər-
də, müsahibələrində Azərbaycanın yüksək 
təşkilatçılıq qabiliyyətini, qonaqpərvərli-
yini və peşəkarlığını qeyd edərək COP29 
danışıqlarının uğurla nəticələndiyini təsdiq 
etdilər.

Aydındır ki, iqlim dəyişmələrinin fə-
sadları bütün dünya üçün ciddi narahatlıq 
yaradır. Lakin bundan ən çox təsirlənən 
ölkələr ilk növbədə inkişaf etməmiş və 
ya inkişafda olan kiçik ada dövlətləridir. 
Qlobal iqlim dəyişmləri bu ölkələr üçün 
ekzistensial təhlükə yaradır. Məhz Bakının 
təşəbbüsü ilə iqlim dəyişmələrinin inkişaf 
etməkdə olan kiçik ada dövlətləri üçün 
yaratdığı problemlər Tərəflər Konfransı-
nın 29-cu sessiyasının əsas mövzularından 
birinə çevrildi.  Azərbaycan dövləti bəyan 
etdi ki,  bu problemin həlli qlobal səylər və 
qlobal həmrəylik tələb edir. Prezident İl-
ham Əliyev COP29 çərçivəsində noyabrın 
13-də keçirilən İnkişaf etməkdə olan kiçik 
ada dövlətlərinin (SIDS) Sammitində çıxışı 
zamanı “Mən inkişaf etmiş ölkələrə, xü-
susən də müstəmləkə keçmişi olan ölkələrə 
kiçik ada ölkələrinə yardım etmələri üçün 
müraciət edirəm”, – deməklə həm də ki-
çik ada dövlətlərinin taleyi üçün olduqca 
əhəmiyyətli bir ənənənin əsasını qoydu. 
Qlobal iqlim konfransında ilk dəfə kiçik 
ada dövlətlərinin problemləri beynəlxalq 
arenada Azərbaycan Prezidenti tərəfindən 
səsləndirildi və dünya birliyinin diqqəti bu 
problemlərin həllinə çəkildi. 

Qlobal səviyyədə bərabərhüquqlu 
əməkdaşlığa və beynəlxalq ədalətə üstün-
lük verən Azərbaycan dövləti kiçik ada 
dövlətlərinə həmişə yardım və dəstək verib. 
Təbii fəlakətlər zamanı humanitar yardım-
ların göstərilməsi, həmin ölkələrdə həyata 
keçirilən mədəni irsin bərpası layihələri 
və zəif inkişaf etmiş ölkələrin vətəndaşla-
rına ali təhsil üçün təqdim edilən təqaüd 
proqramları bu istiqamətdə atılmış mühüm 
addımlardır. Xüsusilə dövlətimizin Qoşul-
mama Hərəkatına sədrliyi müddətində 20 
kiçik ada dövləti də daxil olmaqla çoxsaylı 

ölkələrə humanitar və maliyyə yardımları 
təqdim etməsi bu istiqamətdə Azərbaycanın 
atdığı xoşməramlı addımlardır. 

Tərəflər Konfransının 29-cu sessiyasın-
da da ilk dəfə olaraq iqlim dəyişmələrinin 
Fransa və Niderlandın keçmiş müstəmləkə 
ərazilərində daha çox hiss olunduğu barə-
də açıq bəyanatlar səsləndirildi. Xüsusilə 
Karib dənizi və Sakit okean hövzəsində 
ekosistemin pozulmasının ciddi narahatlıq 
doğurduğu bəyan edildi. Fransa Polineziya-
sında və Yeni Kaledoniyada nüvə sınaqları 
nəticəsində ətraf mühitə və yerli icmaların 
sağlamlığına vurulmuş ciddi zərərlərdən 
danışıldı. O da vurğulandı ki, Fransa re-
jiminin bu ərazilərdəki repressiv siyasə-
ti Yeni Kaledoniya və digər müstəmləkə 
ərazilərində insan hüquqlarının pozulması 
halları ilə müşayiət olunur. Təəssüf ki, bu 
hadisələr Avropa Parlamenti, Avropa Ko-
missiyası tərəfindən gözardı edilir və özlə-
rini müstəsna olaraq dünyanın sivil hissəsi 
hesab edən inkişaf etmiş ölkələr tərəfindən 
həyəcan təbili çalınmır. Əksinə, onlar hə-
mişə bu barədə susmağa üstünlük veriblər. 
Bu, Avropa diplomatiyasının ikili standart-
larını, həm də beynəlxalq səviyyədə ədalət 
anlayışına birmənalı yanaşmanın mövcud 
olmadığını göstərir.

Əlbəttə, COP29 çərçivəsində müzakirə 
edilən məsələlər heç də bütün dövlətlərin 
asanlıqla həmrəy olacağı sadə məsələlər 
deyildi. Xüsusilə iqtisadi cəhətdən yüksək 
inkişaf etmiş ölkələr vaxtilə özləri üçün 
yaratdığı imtiyazlardan sui-istifadə edərək 
planetin və atmosferin çirklənməsində daha 
çox iştirak ediblər. Bu gün də həmin ölkələr-
də fəaliyyət göstərən nəhəng miqyaslı 
trans-milli sənaye obyektləri ətraf mühitin 
çirkləndirilməsində aparıcı rol oynayırlar. 
Buna baxmayaraq, konfransa sədrlik edən 

Azərbaycan müzakirələri ortaq məxrəcə 
gətirərək müsbət nəticə ilə sonuclandırma-
ğı bacardı. Konfransa rəhbərlik edən dövlə-
tin başçısı kimi Azərbaycan liderinin siyasi 
peşəkarlığı və mahir diplomatiyası burada 
da öz sözünü dedi və bir çox məsələlər üzrə 
vahid yanaşma platformasının formalaşdı-
rılması mümkün oldu. Prezident İlham Əli-
yevin COP29-a ev sahibliyi etməklə bağlı 
təşəbbüsünün uğurlu  nəticələri ölkəmizin 
qüdrətini bir daha dünyaya göstərdi və bey-
nəlxalq aləmdə qazanılmış böyük etimadı 
bir daha doğrultdu. 

Bakıda keçirilmiş COP29 konfransı 
dünya ictimaiyyəti tərəfindən də yüksək 
qiymətləndirildi. Məsələn, Moldova Res-
publikasının “Noi.md” xəbər portalında rus 
və rumın dillərində nəşr edilən “Moldova 
Prezidenti və Bakıda keçirilən COP29-un 
digər nüfuzlu iştirakçıları Azərbaycanın 
iqlim dəyişikliyi ilə mübarizə ideyalarını 
dəstəkləyirlər” sərlövhəli məqalədə belə 
bir nüfuzlu beynəlxalq konfransın Bakıda 
təşkili təqdir edilir, müzakirə olunan strate-
ji mövzular geniş təhlil olunur və bildirilir 
ki, konfransda iştirak edən dövlət başçıları, 
bütövlükdə, konfransın gedişatını və hər 
sessiyanın əsas doktrinasını alqışlayıblar. 

Bütün bunlar onu deməyə əsas verir ki, 
COP29 ərəfəsində Fransanın “moderatorlu-
ğu” ilə Azərbaycana qarşı həyata keçirilən 
qarayaxma kampaniyaları iflasa uğradı və 
nəticəsiz qaldı. Son günlərdə dünya medi-
asının gündəmində əsas müzakirə mövzusu 
olan COP29 konfransı ictimaiyyətə həm də 
onu göstərmiş oldu ki, ölkəmiz qlobal prob-
lemlərdən olan iqlim dəyişmələrinə qarşı 
səyləri səfərbər etmək və bu mübarizəyə 
geniş miqyasda öz töhfələrini verə bilmək 
iqtidarındadır.

